ПРА НЕДЭМАКРАТЫЧНЫЯ ВЫБАРЫ I ПРАВАЛ 
ПЕРАМОВАЎ З ВЫКАНАЎЧАЙ  УЛАДАЙ

Усе спробы апазыцыйных палiтычных партыяў Беларусi правесьцi пры пасярэднiцтве Мiсii АБСЭ перамовы з выканаўчымi структурамi ўлады ў Беларусi не далi вынiкаў. Улады Беларусi выявiлi поўнае нежаданьне весьцi перамовы з палiтычнымi партыямi. За час перамоваў улады не зрабiлi нiякiх, нават мiнiмальных, саступак для апазыцыi. Наадварот, узмацнiлася парушэньне правоўчалавека. Рэжым увёў у дзеяньне новыя абмежаваньнi правоў грамадзянаў ва ўсiх сфэрах дзейнасьцi, павялiчыў ужываньне вайсковай сiлы, жорсткае зьбiваньне i арышты людзей, узмацнiў цiск на апазыцыйны друк.

25 сакавiка гэтага году на Дзень Незалежнасьцi Беларусi ўлады правялi нiчым не абгрунтаваную маштабную вайсковую апэрацыю супраць апазыцыйна настроенага мiранага насельнiцтва Менска. На вулiцы былi выведзеныя дзесяткi бронетранспарцёраў i тысячы салдатаў унутраных войскаў i мiлiцыi. Былi жорстка зьбiтыя i зьняважаныя сотнi людзей, больш за 500 чалавек арыштавана i замкнута ў спартыўныя ангары вайсковых частак. У тым лiку зроблена спроба забойства выконваючага абавязкi старшынi Кансэрватыўна-Хрысьцiянскай Партыi - БНФ спадара Юрася Беленькага, былi схопленыя ўсе журналiсты (каля 40 асобаў), усё кiраўнiцтва Кансэрватыўна-Хрысьцiянскай Партыi - БНФ. Потым улады груба адмовiлi ўзбуджаць крымiнальную справу па факце нападу на Ю.  Беленькага.

За ўвесь час падрыхтоўкi да перамоваў (амаль год) нiхто з прадстаўнiкоў апазыцыi ня быў дапушчаны да электронных сродкаў масавай iнфармацыi, не атрымаў нi хвiлiны эфiру для выяўленьня альтэрнатыўных поглядаў на палiтычную сытуацыю ў Беларусi. А калi такую паказную хвiлiну далi Старшынi Вярхоўнага Савета ХII склiканьня спадару С.  Шушкевiчу, то праз 30 секунд яго груба абарвалi i адключылi мiкрафон.

Улады не прынялi нiякiх прапановаў апазыцыi па заканадаўстве пра выбары. Закон пра выбары, якi яны зацьвердзiлi, недэмакратычны, а парлямант, якi прапануецца выбiраць, ня мае рэальных заканадаўчых правоў i самастойнасьцi.

У такой сытуацыi дэмакратычны выбары ў рэальны, а не падстаўны, ворган заканадаўчай улады, немагчымыя. Ня створаныя элемэнтарныя ўмовы для дэмакратычных выбараў.

Партыя БНФ (Кансэрватыўна-Хрысьцiянская Партыя - БНФ) заявiла пра свой няўдзел у антыдэмакратычных выбарах.

Пазыцыя ўлады Лукашэнкi зразумелая: любым спосабам правесьцi любыя, выгадныя рэжыму выбары, каб потым, не зважаючы нi на што, сьцьвярджаць пра легiтымнасьць незаконна захопленай улады. Улады хацелi б уцягнуць у недэмакратычныя выбары хоць колькi палiтычных партыяў i пазiральнiкаў АБСЭ, каб мець магчымасьць для спэкуляцыяў. Мы бачым, што няма станоўчага сэнсу ў прысутнасьцi назiральнiкаў АБСЭ на такiх недэмакратычных выбарах i ў такiх антыдэмакратычных умовах, калi нават не гарантуецца бясьпека ўдзельнiкаў.

У сувязi з гэтым вельмi дрэннае ўражаньне на беларускую апазыцыю зрабiў вiзыт у Маскву  кiраўнiка рабочай групы АБСЭ па Беларусi сп.  Адрыяна Севярына i яго пермовы са старшынём Дзяржаўнай Думы Расеi камунiстам Генадзем Селязьнёвым, якi ў 1996 г. непасрэдна ўдзельнiчаў у арганiзацыi i зьдзяйсьненьнi антыканстытуцыйнага перавароту ў Беларусi. Адыян Севярын вёй размовы пра сумесныя дзеяньнi Расеi i АБСЭ ў Беларусi па ўцягненьнi беларускiх палiтычных партыяў у выбары, якiя рыхтуе Лукашэнка.

Як паведамлена ў прэс-рэлiзе Дзяржаўнай Думы Расеi з нагоды вiзыту А. Севярына i як перадалi агенцтва Белапан, А. Севярын заявiў, што будзе пераконваць беларускiя партыi ўдзельнiчаць у гэтых выбарах. Усё гэта выклiкае вялiкiя сумненьнi ў пазытыўным зьмесьце такога роду дзейнасьцi прадстаўнiка АБСЭ па Беларусi.

Беларускi Народны Фронт “Адраджэньне” i Партыя БНФ (Кансэрватыўна-Хрысьцiянская Партыя - БНФ) аднак спадзяецца, што пазыцыя некаторых прадстаўнiкоў АБСЭ не прывядзе да памылковых рашэньняў, якiя б спрыялi легалiзацыi антынароднага рэжыму ў Беларусi.

